
Fjalë të Mëdha – Pjesa 5 

Çkemi miq, 

Unë jam ________, për ata që nuk më njohin, pastori i kësaj kishe. Nëse je këtu 
për herë të parë, të nxis të dëgjosh me pritje deri në fund, sepse kam qenë duke 
të menduar ty kur po përgatisja këtë mesazh. 

Lutem që mesazhi sot të jetë inkurajues dhe sfidues për ty. Uroj që të marrësh 
një fjalë, një fjali nga ajo që do të ndaj. 

Jemi në pjesën e pestë të serisë "Fjalë të Mëdha." Uroj që këto mesazhe të kenë 
qenë inkurajim për ty javë pas jave. Në fakt, janë fjalë të thjeshta, por bëhen të 
mëdha kur i vë në praktikë. Sot, fjalët janë: 

Plot Jetë 

A do të lutesh me mua një moment? 

Të falenderoj, O Atë, për çdo person që ka mundësi të dëgjojë këtë mesazh. 
Perëndi, Ti ke një plan dhe qëllim për çdo person. Zot, ndërkohë që do të ndaj 
vargje nga Fjala Jote, foli një personi sot. 
Ti je mes nesh; vetë ke thënë se kur dy mblidhen, Ti je në mes nesh.  
Zot, na ndihmo që të jetojmë një jetë të plotë, që jeta jonë të jetë plot gjallëri. 
Në emrin e Jezusit, Amen. Amen. 

Do të filloj me një varg nga momentet e fundit të jetës së Jezusit në tokë: 

Gjoni 19:30 'Kur Jezusi e mori uthullën, tha: ''U krye!''. Dhe duke ulur kryet, 
dha frymën.' 

Jezusi tha: “U krye,” kur ishte në kryq. Për ata që e dëgjuan këtë, mund t’u jetë 
dukur sikur çdo gjë kishte mbaruar, se ishin në fund. A mund ta imagjinoni 
keqardhjen, turpin dhe fajin që ndjenë njerëzit kur Jezusi tha: “U krye.” Shumë 
prej tyre mund të ishin ndjerë të tronditur duke menduar se kishin vrarë një të 
pafajshëm. Por nëse e keni lexuar Dhjatën e Re, e dini që historia nuk mbaroi 
aty. 

Ka gjëra në jetën tonë që përfundojnë, që mbarojnë. Por kjo nuk do të thotë që 
jeta përfundon; thjesht është fundi i një sezoni, një fragment i jetës tonë. Nuk 
është momenti për të ndaluar. Sepse ka një ndryshim të madh mes përfundimit 
të një sezoni dhe arritjes së qëllimit të fundit. Edhe pse vrulli i jetës mund të 
ndalet për disa javë, kjo nuk do të thotë që është fundi i gjithçkaje. Është thjesht 
një moment në kalimin e një periudhe. 



Le të shohim një video kur shkallët lëvizëse ndalen në një qendër tregtare. Çfarë 
ndodh?  

(Video, fillon 00:46, mbaron 01:35 https://youtu.be/agbjgwQMgN4) 
(Videoja tregon një djalë që vendos këmbën në fund të shkallëve lëvizëse, 
duke i ndaluar ato. Në momentin që ndalojnë shkallët, disa njerëz pengohen, 
përplasen, ca të tjerë tremben.) 

Ishte dhe një video tjetër (s’po e japim), kur shkallët lëvizëse ndalen, njëri 
ndalon në fund të shkallëve dhe të gjithë që ishin mbrapa tij ngjeshen aty në 
fund, duke shkaktuar një rrëmujë të madhe.  

Fakti që dikush arriti në fund, nuk do të thotë që aty është fundi.  

Ndoshta mund të jetë diçka shumë personale për ty. Ndoshta në këtë moment të 
jetës ka mbaruar diçka. 

• Një lidhje që përfundoi, kaq ishte. 

• Një punë që u ndal, kaq ishte. 

• Një partneritet që nuk vazhdoi, kaq ishte. 

• Një ëndërr apo synim që provove, por nuk eci, kaq ishte. 

• Ndoshta një person i dashur u largua nga jeta, dhe ato ishin ditët e tij në 
këtë botë. 

Ndoshta tani po përballesh me fundin e diçkaje tjetër që ndodh në jetën tënde. 

Po çfarë do të bësh? Natyrshëm, të vjen të mbyllesh në vetvete dhe të ndjesh 
keqardhje. Mund të bëhesh nostalgjik për atë që iku dhe për ato kohë që kaluan. 
Por Shkrimi thotë te: 

Zbulesa 22:13 'Unë jam Alfa dhe Omega, fillimi dhe mbarimi, i pari dhe i 
fundit''.' 

Jezusi nuk është vetëm një moment në fillim dhe një moment në fund. Ai është 
fillimi dhe është deri në fund. 

Shpesh, mund ta dallojmë praninë e Perëndisë në fillim të diçkaje, sepse 
gjithçka duket e bukur dhe e suksesshme: 

• Fillove punën dhe ishte shumë e këndshme. 

• Fillove shkollën që doje, dhe çdo gjë shkonte mirë. 

• Ajo vajza tha po, ai djali tha po, bleve shtëpi, dhe pati rritje në pagë. 

https://youtu.be/agbjgwQMgN4


Fillimi ishte i jashtëzakonshëm, i mbushur me entuziazëm dhe shpresë. Perëndia 
të dha një fjalë, një inkurajim, dhe ti ishe shumë entuziast. Por pjesa më e 
vështirë është të dallosh praninë e Perëndisë dhe të ndash besimin tënd edhe në 
fund të një sezoni, fragmenti, apo periudhe të jetës, edhe kur nuk e shikon qartë 
se çfarë do të vijë pas asaj ngjarjeje. 

I ligu do ta mbushë jetën tonë me trishtime dhe keqardhje. Por Perëndia 
dëshiron që ne të jetojmë një jetë të plotë, nga fillimi deri në fund, dhe të 
shohim dorën e Tij në çdo hap të jetës tonë. 

Për ta ilustruar këtë, dua të kujtoj krahasimin që bëri Jezusi në Mateu 13 mes 
farave të grurit dhe egjrës: 

Mateu 13:37 'Dhe ai duke u përgjigjur u tha atyre: ''Ai që mbjell farën e mirë 
është Biri i njeriut.' 

Jezusi po flet për veten. Me farën e mirë, nënkupton ata që kanë zgjedhur t'i 
besojnë Atij. Bota, në këtë pasazh, është si një arë e madhe. 

Kështu, ti dhe unë jemi fara e mirë që Jezusi ka mbjellë në këtë botë. Ai na jep 
mundësinë për të jetuar këtu dhe për të ndikuar me jetët tona.  

Por janë edhe bijtë e të ligut, të cilët krahason me farat e egjrës, fara të hidhura. 
Dhe thuhet që ndërkohë që Jezusi mbjell fara të mira, i ligu vjen dhe mbjell 
egjër. Dhe shiko çfarë thotë: "Lëri të rriten bashkë, sepse kur të vijë koha e të 
korrave, do t'i ndaj." 

Mateu 13:39 'dhe armiku që e ka mbjellë është djalli, ndërsa korrja është fundi 
i botës dhe korrësit janë engjëjt.' 

Së pari, të ligut i intereson fundi, që njerëzit të largohen nga Perëndia 
përgjithmonë. Por duket se atij nuk i intereson vetëm kaq, por edhe stinët e 
jetës. I ligu ngordh për të tensionuar ty në fund të çdo stine, që të friksohesh dhe 
të mos lëvizësh përpara, por të bllokohesh dhe të panikosesh. 

Po e përsëris, fundi i një stine nuk është fundi. Fakti që diçka mbaroi nuk 
do të thotë që mbaroi gjëja e madhe. 

Dua të sfidoj personalisht, nëse diçka ka mbaruar për ty, ndoshta nuk duhet të 
mendosh shumë për ta gjetur. Në kohë të tilla, mund të ketë mbaruar diçka, 
është mbyllur diçka për ty. Diçka që ti luftove fort ta mbaje, ta kishe. Ndoshta 
po mendon, po Perëndia ku është në gjithë këtë që po kaloj unë? 

A do të dish se çfarë kuptimi ka Psalmi 23:4? Çfarë do të thotë të ecësh në 
luginën e hijes së vdekjes? Por vargu vazhdon: "Nuk do të kem frikë, sepse Ti je 
me mua." 



Djalli ka tentuar të parkojë shumë herë në jetën time dhe në jetën e familjarëve 
të mi. Ai ka tentuar të na mbushë me keqardhje, me pishmane, të na izolojë, të 
na ngarkojë emocionalisht dhe të na zhgënjejë me ide pesimiste. Madje, shumë 
më tepër se kaq, ka tentuar të shkaktojë tensione dhe përçarje në skuadrat e 
shërbesave që drejtoj. 

Nëse të ligut i lë pak hapësirë, ai aq do, fillon të hedhë valle. Mos i lër asnjë 
hapësirë, as sa për të mbështetur një këmbë. Shumë njerëz ndalojnë ritmin e tyre 
për shkak të një zhgënjimi, një mbylljeje, ose një ndërprerjeje. Dhe për shkak të 
një ndodhie të tillë, jeta e tyre duket e errët, sikur gjithçka të kishte mbaruar. 

O vëlla, o motër, mik i shtrenjtë, më shiko në sy: Perëndia dëshiron që të kesh 
një jetë të plotë, një jetë që nuk e sheh Perëndinë vetëm në fillimet e saj, por një 
jetë që e ndjen praninë e Perëndisë në maja malore dhe në lugina të errëta. 
Davidi tha: "Në lugina të errëta, më jep forcë prania jote." Ai tha se e sheh dhe e 
dallon praninë e Perëndisë edhe në ditë të errëta, dhe kjo është gjithçka që i 
nevojitet. 

Ndoshta ti je në një ditë të errët sot. Disa gjëra janë mbyllur, ndodhi një 
ndërprerje, diçka u fik, dikush u nda dhe nuk është më pjesë e jetës tënde. POR, 
ky nuk është fundi; është thjesht fundi i një stine të jetës. Syno një jetë të plotë, 
shoku, sepse ti e di që Zoti është Zoti. Ai është në kontroll të jetës time, jo 
fatkeqësitë, as të tjerët. Për sa kohë që jam gjallë dhe kam Perëndinë, ka 
shpresë. Siç thotë Shkrimi, mund të pengohesh, por nuk do të biesh në tokë. 

Psalmet 37:24 'Por kur njeriu rrëzohet, nuk shtrihet për tokë, sepse Zoti e mban 
për dore.' 

Keqardhja është një nga farat që armiku mbjell tek ne. 

Keqardhja është si një lëngim për diçka që mund të kishte ndodhur, diçka që do 
të kishe dëshiruar të ndodhte. Është një lëngim i vazhdueshëm, një torturë që 
armiku dëshiron ta mbjellë në ty, duke të bërë të ndjesh keqardhje për fundin e 
një stine. Ky është momenti kur të inkurajoj të mendosh nëse ndonjë lloj 
keqardhjeje po luan një rol në mendimet e tua.  

Hebrenjve 3:14 'Sepse ne jemi bërë pjesëtarë të Krishtit, në qoftë se do ta 
ruajmë të palëkundur deri në fund fillimin e besimit,' 

Shiko, është e lehtë kur fillon një stinë të re me një ëndërr të re, i frymëzuar dhe 
plot besim dhe siguri. Por Shkrimi thotë, ta ruajmë të palëkundur atë që filluam, 
ta ruajmë deri në fund atë që kemi nisur. Siç thuhet edhe te... 

Filipianëve 1:6 'duke qenë i bindur për këtë, se ai që nisi një punë të mirë në ju, 
do ta përfundojë deri në ditën e Jezu Krishtit.' 



Mos lejo që fundi i një stine të ndikojë në fundin e gjithë gjithçkaje. Ja tre gjëra 
që mund të bësh kur has fundin e diçkaje në jetë, duke mos harruar se Jezusi 
është me ty nga fillimi dhe deri në fund. Së pari, gjithmonë beso në më të mirën 
për të ardhmen. 

Gjithmonë beso: Më e mira është përpara. Më pëlqen shumë në anglisht: 
"The Best Is Yet to Come." Kjo është një thënie e bukur për t’u patur në bluzë 
ose për t’u vendosur diku. 

Në Jeremia 29, flet për popullin e Perëndisë që është në mërgim në Babiloni. 
Ndërkohë që ëndrrat e tyre ishin në Jeruzalem, ata janë në mërgim, shumë larg 
atdheut të tyre. Duket se të gjitha ëndrrat e tyre kanë marrë fund. Keqardhja ka 
parkuar dhe është ulur këmbe-kryq, i ligu po hedh valle. 

Por shiko se çfarë iu premton Perëndia: 

Jeremia 29:11 'Sepse unë i njoh mendimet që kam për ju", thotë Zoti, "mendime 
paqeje dhe jo të së keqes, për t'ju dhënë një të ardhme dhe një shpresë.' 

Shiko se çfarë premtimi ka, flet për të ardhmen, flet për shpresë. Flet sesi 
mendon Perëndia për ne; është një varg i mrekullueshëm. 

Nëse nuk e di përmendësh, të nxis ta mësosh këtë javë. Kur sheh kontekstin e 
Izraelit, duket se nuk ka shpresë dhe të ardhme. Sepse ata janë skllevër, janë në 
mërgim. Në këto rrethana, me situata të mbyllura dhe të pashpresa, profeti 
Jeremia u dërgon një letër. Ja se çfarë thuhet: 

Jeremia 29:4-5 '"Kështu thotë Zoti i ushtrive, Perëndia i Izraelit, tërë të 
internuarve që unë kam çuar në robëri nga Jeruzalemi në Babiloni: Ndërtoni 
shtëpi dhe banoni në to, mbillni kopshte dhe hani frytet e tyre.' 

Të ndërtosh një shtëpi do të thotë që nuk je duke menduar vetëm për të sotmen, 
por për të ardhmen. Edhe pse për ta dukej se ishte fundi, Fjala e Perëndisë i 
këshillon ata të vazhdojnë jetën, të ndërtonin shtëpi. Mbillni kopshte, pemë 
frutore. Kur mbjell një kopësht dhe pemë, ti nuk po mendon për sot, sepse frytet 
do të vijnë në të ardhmen, nuk e jep sot për sot. Mendoni për ardhmen, mos 
ndaloni, mos u mbushni me keqardhje dhe të rini në vend numëro. Ja si 
vazhdon: 

Jeremia 29:5-6 'Ndërtoni shtëpi dhe banoni në to, mbillni kopshte dhe hani 
frytet e tyre. Merrni gra dhe bëni bij dhe bija, merrni gra për bijtë tuaj dhe 
martojini vajzat tuaja që të lindin bij dhe bija, me qëllim që atje të shumoheni 
dhe të mos pakësoheni.' 



Ndërtoni shtëpi, mbillni kopshte, martohuni, bëni fëmijë. Besoni për nipër e 
mbesa, mendoni për të ardhmen, lëvizni drejt të ardhmes, sepse unë i di 
mendimet që kam për ju, thotë Perëndia, mendime paqeje dhe jo të së keqes, 
sepse Perëndia ka të ardhme për ty, Perëndia ka plane për ty. 

A ka ndonjë që mezi e priste një fjalë të tillë? Sepse ndoshta je mpakur nga 
meraku dhe pasiguria e situatës ku ndodhesh? 

Mik, vëlla, motër, jeto jetën e plotë. Lutja ime për ty është: 

Jeto Një Jetë të Plotë 

Ai që po jeton një jetë të plotë beson se më e mira është përpara. Pavarësisht 
sesi duken rrethanat, ti beson dhe lëviz drejt të ardhmes, sepse Ai që ka filluar 
një punë të mirë në ty do ta çojë deri në fund, deri në ditën e Jezus Krishtit. 

Cila është e dyta? 

Fol për të Ardhmen 

E bukura e kësaj kohe është se ti mund të jesh në rrugë dhe të flasësh në telefon 
me kufje pa i bërë përshtypje askujt. Në vitin 2000, njerëzit do ndalonin, do të 
shikonin dhe do mendonin se po flisje me vete, por sot ti mund të flasësh duke 
ecur, duke pedaluar me biçikletë, ose duke i dhënë makinës.  

Po dëgjo, nxitja ime është të flasësh për të ardhmen. Çfarë mund të thuash?  

Psalmet 23:6 'Me siguri pasuri dhe mirësi do të më shoqërojnë në gjithë ditët e 
jetës ime...' 

Thuaja vetes këtë varg edhe kur je duke ecur në rrugë. Njerëzit nuk do 
mendojnë se po flet me vete, do mendojnë se po flet në telefon. 

Me siguri pasuri dhe mirësi do të më shoqërojnë në të gjitha ditët e jetës sime. 

Ja një varg tjetër shumë i bukur që mund të flasësh: 

Psalmet 45:1 'Më burojnë nga zemra fjalë shumë të ëmbla; unë i këndoj mbretit 
poemën time. Gjuha ime do të jetë si pena e një shkruesi të shpejtë.' 

Fjalë shumë të ëmbla burojnë nga zemra, sa bukur. Në ditë të tilla, le të burojnë 
nga zemra jote, fjalë shumë të ëmbla. Jo keqardhje, jo merak, jo shqetësime, jo 
"obobo, ç’po më gjeti mua." Por fjalë të ëmbla. 

Pjesa e dytë e vargut është e mrekullueshme: "Gjuha ime do të jetë si pena e një 
shkruesi të shpejtë." Prit pak, më dëgjo dhe më shiko. Gjuha jote, gjuha ime 
është si një penë. 



Çfarë po shkruan me të? Fjalë negative, fjalë zhgënjyese, fjalë të trishta? Po 
sikur të fliste, po sikur të shkruante gjuha jote fjalë për të ardhmen? Po sikur 
gjuha jote të thoshte: 

Psalmet 23:6 'Me siguri pasuri dhe mirësi do të më shoqërojnë në gjithë ditët e 
jetës ime…' 

Vitin e shkuar ka qenë vit me shumë beteja dhe kishte momente që trishtohesha 
dhe nuk më zinte gjumi. Derisa vendosa: Unë nuk do mendoj më për të 
shkuarën; unë do shkruaj me gjuhën time të ardhmen. 

Gjërat që ndodhën ishin fundi i një stine dhe kaq. Mbaroi ajo stinë, ishte dje. Sot 
është ditë e re, ky vit është vit i ri. "The Best Is Yet To Come" – "Më e Mira 
Është Përpara." 

Nuk dua të jetoj asnjë ditë të jetës time me nostalgji, as “sikur të kthehem dhe 
një herë mbrapa.” Nuk dua fare të kthehem në asnjë nga ditët që lashë mbrapa. 
Sepse më e mira është përpara. 

Nuk dua të drejtoj një kishë që thotë, “të ishim dhe një herë si ato vitet atëherë.” 
Jo, dua të drejtoj një kishë që është e gëzuar, që sheh ditën sot dhe është plot 
shpresë për të ardhmen. Keqardhja nuk do të ketë vend në kishën tonë. 

Një gjë që nuk dua kurrë të bëj, është të ulem dhe të mendoj, “Po sikur të kisha 
bërë këtë, po sikur…” Nuk dua të kem asnjë “po sikur” në ditën kur do të 
largohem nga kjo tokë. Do të shijoj ditën sot dhe do të ëndërroj për të ardhmen. 

Po sikur… do të lidhet me të sotmen dhe të ardhmen, kurrë me të shkuarën. 

Ajo që iku, iku; ajo që ndodhi, ndodhi. Unë do të shikoj përpara. 

Ndoshta ka mbaruar diçka për ty këto kohë, ndoshta një lidhje, një punë, ose 
diçka tjetër që është ndërprerë. Duhet të ikje jashtë, por nuk lëviz dot; duhet të 
bëje diçka, por nuk e bën dot. Ndoshta është diçka tjetër. 

Ajo që dua të kujtoj është: Nëse i ke sytë përpara, ke shumë, shumë gjëra për të 
parë. 

Më e mira është përpara. Le të jetojmë jetë të plota, miq, duke shijuar të sotmen 
dhe duke besuar në më të mirën për të ardhmen. 

Cila është e fundit, e treta: 

Përkushtoju asaj që ke përpara.  



Nëse je kapur pas asaj që ka kaluar tashmë, nuk do të arrish të kapësh të 
ardhmen dhe nuk do të përkushtohesh dot ndaj asaj që ke përpara. Të kapurit 
pas të shkuarës, vjedh të sotmen. 

(shënim për pastorin: tregoni një rast që i jeni përkushtuar asaj që kishit para) 

Ndoshta kjo është fjala që shkon fiks për ty sot: Përkushtohu ndaj asaj që ke 
përpara. Hiq dorë nga ajo që iku, nga ajo që mbaroi, nga ajo që u mbyll. 

Kur Jezusi tha, "U Krye," ai e përfundoi atë moment. Por Jezusi s’kishte 
mbaruar. Ndoshta një gjë ka përfunduar për ty, iku, mbaroi dhe nuk është më. 
Por ti, i dashur, nuk ke mbaruar. Më e mira është përpara. "The best is yet to 
come," shoku. Mos u fokuso te zhurmat rreth e qark teje, te keqardhjet, jo, jo. 

Beso se më e mira është përpara. 

Fol për të ardhmen, shkruaje me fjalë të embla. 

Përkushtohu ndaj asaj që ke përpara. 

Dhe do të mahnitesh me atë që Perëndia mund të bëjë nëpërmjet teje. A beson 
edhe ti te kjo? 

Le të lutemi. 

Lutja e shpëtimit. 

 

 


